
ABSTRAK 

 

 

Penyelidikan ini dijalankan untuk melihat pelaksanaan Kit Batik Lukis dalam pengajaran 

dan pembelajaran Pendidikan Seni Visual bagi meningkatkan kefahaman murid serta 

mampu memberikan kemudahan kepada guru di sekolah. Kesukaran mendapatkan alat dan 

bahan untuk aktiviti pembelajaran bagi Seni Kraf Batik merupakan masalah yang wujud 

hasil daripada penyelidik yang lepas.  Kajian ini menjelaskan kaedah dan pendekatan 

dalam persediaan guru serta meningkatkan keberkesanan penggunaan Bahan Bantu 

Mengajar melalui proses pembelajaran murid dalam pengajaran Seni Kraf Batik. Kajian 

ini menggunakan pendekatan kualitatif diskriptif melalui kajian kes. Data-data yang 

diperolehi menggunakan kaedah pemerhatian, temu bual dan soal selidik untuk 

mendapatkan keputusan yang tepat dan sebenar. Kajian ini melibatkan dua buah sekolah 

yang terpilih, guru dan murid bagi tingkatan tiga berdasarkan tahap pencapaian mata 

pelajaran Pendidikan Seni Visual. Hasil dapatan kajian bahawa kedua buah sekolah 

menunjukkan peratusan yang tinggi dalam kefahaman melalui penggunaan Kit Batik 

Lukis. Berdasarkan analisis data penggunaan Kit Batik Lukis memberi kemudahan yang 

lengkap dan kesan yang positif serta menarik minat dalam pembelajaran. Kesimpulan 

kajian telah terbukti dan berjaya meransang tiga domain melalui hasil kemahiran tersebut 

dengan menggunakan Kit Batik Lukis. Implikasi penyelidikan ini menyarankan 

penggunaan KIT patut diberi galakan kepada semua tajuk yang terdapat di silibus 

Pendidikan Seni Visual. Hasil daripada cadangan ini menunjukkan terdapat beberapa 

perkara yang boleh dipertingkatkan dan diperbaiki terutama dalam menyentuh aspek 

penemuan media baru. 

THE IMPLEMENTATION OF BATIK PAINTING KIT IN ART LESSON 

AMONG FORM 3 STUDENTS FROM HILIR PERAK DISTRICT 

 

 

ABSTRACTS 

 

 

The research was conducted to look at the implementation of the Batik Painting Kit in 

teaching and learning Visual Arts Education to enhance students' understanding and to 

facilitate teachers in the school. The difficulties in obtaining tools and materials for 

learning Batik Craft in art education is a problem that had been arisen from previous 

researchers. This study explains the methods and approaches in teacher preparation and 

enhances the effectiveness of the use of teaching aids in teaching and learning process of 

Batik Craft Art. This study uses a descriptive qualitative approach through case study. The 

data are collected using observation, interview and questionnaire methods to get accurate 

results. This study involved two selected schools, teachers and students in form three based 

on the level of achievement in Visual Arts Education topics. The findings show that both 

schools showed a high percentage of comprehension through the use of the Batik Painting 

Kit. Based on the data analysis, the use of Batik Painting Kit gives complete convenience 

and positive impact and interest in learning. The conclusion of the study had been proven 

and successfully promoted the three domains through the skill set using the Batik Painting 

Kit. The implications of this research suggest that the use of KIT should be encouraged in 

all subjects in the Visual Arts Education syllabus. The results of this proposal indicate that 

there are several things that can be improved especially in relation to the new media 

discovery. 

BAB 1 

 

 

 

 

PENGENALAN 

 

 

 

 

1.1  Pendahuluan 

 

Penyelidikan ini dijalankan untuk melihat pelaksanaan batik dalam pengajaran dan 

pembelajaran Pendidikan Seni Visual bagi Sekolah Menengah Rendah di Daerah Hilir 

Perak, Perak. Menerusi kajian ini, penyelidik telah memberikan kefahaman tentang 

permasalahan yang dikaji menerusi penerokaan soalan yang telah dinyatakan. Di 

samping itu juga akan memperjelaskan hubungkait permasalahan utama kajian dengan 

objektif dan kepentingan daripada kajian ini. 

1.2  Latar Belakang 

 

Pendidikan Seni Visual (PSV) di sekolah merupakan salah satu mata pelajaran yang 

wajib diambil bagi setiap murid. Ianya merupakan mata pelajaran teras dalam sistem 

persekolahan sekolah menengah di Malaysia. Perkembangan proses pendidikan adalah 

berlandaskan Kurikulum Standard Sekolah Menengah (KSSM) yang telah disediakan. 

Di sekolah, Pendidikan Seni Visual bagi Seni Kraf Batik merupakan salah satu tajuk 

yang terkandung dalam topik yang diajar oleh guru PSV. Seni Kraf Batik merupakan 

langkah utama bagi murid dalam mengenali kraf batik di sekolah. Secara amnya, batik 

merupakan karya warisan budaya bangsa dan mempunyai perkembangan seiring 

dengan peredaran masa. 

 

 Pelaksanaan Kurikulum Standard Sekolah Menengah (KSSM) pada sesi 

persekolahan tahun 2017 telah menggantikan Kurikulum Bersepadu Sekolah 

Menengah (KBSM) yang diyakini mampu melahirkan murid yang dinamik untuk 

bersaing ke peringkat global. Menurut Naza Idris (2016) dalam petikan Berita Utusan, 

penekanan KSSM diberikan kepada perkembangan bakat dan minat seseorang murid. 

Hasil penekanan ini dilihat oleh guru di sekolah bagi menentukan perkembangan murid 

berdasarkan tahap penguasaan yang telah direkodkan dan menjadikan maklumat 

pelaporan yang berbentuk formatif. 

 

 Pendidikan adalah proses usaha untuk mewujudkan suasana belajar dan proses 

pembelajaran agar murid dididik secara aktif dalam memperkembangkan potensi diri 

murid di sekolah. Langkah Kementerian Pendidikan Malaysia (KPM) dalam 

menyediakan sukatan pelajaran pada setiap mata pelajaran amat penting untuk guru 

merujuk semasa proses pengajaran dan pembelajaran berlangsung. Usaha ini 

diharapkan guru dapat melaksanakan pengajaran di dalam kelas secara praktikal dan 

berkesan. 

 

 Pengajaran dan pembelajaran boleh dipertingkatkan sekiranya guru dapat 

memahami persepsi dan sikap murid terhadap pengajarannya, khususnya dalam bidang 

Seni Kraf Batik. Hal ini disebabkan oleh setiap murid mempunyai latar belakang, minat 

dan kebolehan yang berbeza antara satu sama lain. Menurut Bruner dalam penulisan 

Zahuri Khairani (2002), proses pengajaran perlu mengikuti perkembangan semasa 

apabila murid diberi peransang untuk meneroka idea asas dan struktur mata pelajaran 

dalam gaya yang ditemukan oleh pengamal professional dalam bidang yang diceburi di 

mana konsep penggunaan pelbagai disiplin mula dianggap relevan kepada 

pembentukan kefahaman tentang seni. 

 

Selain itu, pembelajaran bagi Seni Kraf Batik akan dilaksanakan dengan lebih 

baik sekiranya diberi perhatian yang lebih untuk dilaksanakan di sekolah dengan 

berkesan. Kelengkapan yang lengkap akan membantu guru dalam mengendalikan 

pengajaran dan pembelajaran dengan baik dan terancang. Secara tidak langsung, 

langkah ini dapat memberi dorongan kepada murid-murid supaya minat murid dapat 

diketengahkan dan diperkembangkan pada peringkat sekolah. 

1.3 Pernyataan Masalah 

 

Melalui Pelan Pembangunan Pendidikan Malaysia (PPPM) 2013-2025 telah memberi 

penekanan bagi mengupaya JPN, PPD dan sekolah untuk menyediakan penyelesaian 

khusus berasaskan keperluan. Untuk melaksanakan proses pengajaran dan 

pembelajaran, Pendidikan Seni Visual juga tidak terkecuali dalam mempunyai peranan 

bagi mengendalikan proses pembelajaran dan pengetahuan dengan baik dalam 

kalangan murid. Oleh itu, kajian ini melihat dari segi penyediaan keperluan bahan 

dalam proses pengajaran dan pembelajaran bagi tajuk Seni Kraf Batik di sekolah. 

Keperluan bahan dalam proses mengajar dapat membantu guru mengajar dengan baik 

dan mudah memberi pemahaman yang jelas kepada murid. 

 

Penyataan ini turut disokong oleh Masdina (2008) iaitu peralatan dan bahan 

merupakan penggerak utama dalam memastikan perlaksanaan aktiviti Pendidikan Seni 

di sekolah lancar dan berkesan di samping guru-guru seni yang berpengalaman, 

inovatif, kreatif dan rajin. Hal ini dapat membuktikan keperluan yang lengkap mampu 

memberikan suasana pembelajaran yang baik serta kondusif semasa pembelajaran 

berlangsung. Pembelajaran Seni Kraf Batik ini sangat diberi perhatian supaya 

permasalahan yang timbul dapat diatasi dan diberikan kemudahan dengan baik dan 

sempurna. Penerimaan pendidikan dalam Seni Kraf Batik sangat penting di sekolah 

bagi melahirkan insan yang mempunyai ilmu dan kemahiran dalam Seni Kraf Batik di 

peringkat yang lebih tinggi. 

Permasalah yang dikenal pasti telah disokong dalam kajian rintis yang 

dijalankan oleh penyelidik bersama guru Encik Zubir Rajman (2017) yang menyatakan 

penyediaan bahan yang rumit serta peralatan yang tidak mencukupi adalah faktor utama 

pengajaran dan pembelajaran tidak dapat berlangsung dengan baik. Kesan daripada 

permasalahan ini murid tidak mempunyai pengalaman dalam melaksanakan aktiviti 

Seni Kraf Batik semasa pembelajaran berlangsung. Hal ini mungkin merupakan satu 

kegagalan bagi guru Pendidikan Seni Visual sebagai pelaksana dalam mengukur 

pencapaian prestasi murid kerana kurang terlaksananya pengajaran dan pembelajaran 

Pendidikan Seni dalam Seni Kraf Batik yang dilaksanakan di sekolah. 

 

Zakaria (1984) menyatakan bahawa guru seharusnya mempunyai pengetahuan 

yang luas lagi mendalam dalam bidangnya serta melibatkan diri dalam pelbagai aktiviti 

profesionalisme keguruan seperti bengkel, seminar, kursus dan ceramah umum yang 

ada perkaitan dengan Pendidikan Seni khususnya dalam bidang Seni Kraf Batik. 

Berdasarkan pernyataan di atas masalah seterusnya melibatkan kemahiran guru opsyen 

dan guru bukan opsyen yang mengajar Pendidikan Seni Visual di sekolah. Guru yang 

bukan opsyen Pendidikan Seni kurang mempunyai pengalaman berbanding guru yang 

berlatarbelakangkan kemahiran dan latihan dalam bidang seni untuk menjalankan 

pengajaran di dalam kelas. Guru tersebut hanya bergantung kepada pengajaran dalam 

bentuk teori dan tidak dapat melaksanakan aktiviti dengan baik kerana tidak 

mempunyai pengalaman mahupun kemahiran dalam Seni Kraf Batik.  

 

Berdasarkan huraian di atas, kajian ini dijalankan bagi memberi petunjuk dalam 

isu permasalahan pembelajaran batik dalam kalangan murid Tingkatan 3 di Sekolah 

Daerah Hilir Perak. Melalui permasalahan ini, penyelidik dapat mengkaji sejauh mana 

keberkesanan pembelajaran Seni Kraf Batik dan minat murid dalam Seni Kraf Batik di 

Sekolah Menengah Rendah Tingkatan 3. 

 

 

1.4 Objektif Kajian 

 

Kajian yang dijalankan ini berpandukan kepada objektif-objektif berikut: 

1) Mengenalpasti kesediaan guru untuk mengajar dalam bidang Seni Kraf 

Batik. 

i) Menjelaskan kaedah dan pendekatan yang digunakan oleh guru 

semasa proses pembelajaran berlaku. 

2) Meningkatkan keberkesanan penggunaan bahan bantu mengajar dalam 

mengendalikan Pengajaran dan Pembelajaran Seni Kraf Batik. 

3) Menginterpretasi proses pembelajaran murid dalam Pengajaran dan 

Pembelajaran Seni Kraf Batik. 

 

 

1.5 Persoalan Kajian 

 

Melalui persoalan kajian, jawapan yang diperolehi daripada persoalan ini akan 

membantu untuk mencapai objektif dan tujuan kajian. Berikut merupakan persoalan 

kajian yang dijalankan seperti:  

1) Apakah kesediaan guru untuk mengajar dalam bidang Seni Kraf Batik? 

i) Apakah kaedah dan pendekatan yang digunakan oleh guru semasa 

proses pembelajaran Seni Kraf Batik? 

2) Sejauhmana keberkesanan penggunan bahan bantu mengajar dalam 

mengendalikan Pengajaran dan Pembelajaran Seni Kraf Batik? 

3) Bagaimanakah proses pembelajaran murid dalam Pengajaran dan Pembelajaran 

Seni Kraf Batik? 

 

 

1.6 Kepentingan Kajian 

 

Melalui kajian ini, diharapkan dapat memberi kesedaran pengetahuan dan pemahaman 

kepada murid, guru dan masyarakat tentang Seni Kraf Batik yang dipraktikkan di 

sekolah. Antara kepentingan kajian yang telah dikenalpasti adalah seperti berikut: 

1. Hasil dapatan kajian ini dapat menarik minat murid untuk ke arah yang lebih 

terbuka dan jauh dalam bidang Seni Kraf Batik. 

2. Kajian ini dapat mengenal pasti kaedah dan strategi yang digunakan oleh guru 

dapat memberi kesan peningkatan pencapaian akademik murid. 

3. Kajian ini dapat memberi kefahaman dan membantu guru dengan pemudah cara 

dalam membuat perancangan Pengajaran dan Pembelajaran aktiviti kraf seni 

batik. 

4. Dapat melahirkan rasa bangga dan cinta terhadap Kraf Tradisional sebagai satu 

identiti warisan Melayu. 

5. Murid juga dapat merasai dan menyedari aspek-aspek pemeliharaan dan 

penjagaan Seni Kraf Batik. 

6. Hasil dapatan kajian ini adalah memupuk nilai murni dalam diri murid seperti 

hasil budaya sebagai warisan budaya Bangsa. 

1.7 Batasan Kajian 

 

Terdapat lima batasan yang akan menjadi garis panduan dalam kajian ini iaitu batasan 

tempat, batasan responden, batasan ruang, batasan masa dan akhir sekali batasan 

kandungan. 

 

 

1.7.1 Batasan Tempat 

 

Kajian ini hanya memfokuskan kepada dua buah sekolah yang telah disenarai pendek 

oleh pegawai di Pejabat Pendidikan Daerah Hilir Perak. Sekolah yang dipilih adalah 

sekolah yang memenuhi kehendak syarat penyelidikan iaitu mudah mendapat 

maklumat, kebolehpercayaan yang tinggi dalam kajian dan mempunyai kualiti dan 

kredibiliti dalam sistem persekolahan yang bermula dari Tingkatan Tiga. 

 

 

1.7.2 Batasan Responden 

 

Batasan responden adalah melibatkan guru-guru terpilih yang mengajar mata pelajaran 

Pendidikan Seni Visual dan juga memfokuskan kepada murid Tingkatan Tiga di 

sekolah tersebut. 

1.7.3 Batasan Ruang 

 

Kajian ini melibatkan ruang di bilik seni yang telah disediakan oleh pihak sekolah. 

Penyediaan ini dibenarkan dan tidak mengganggu proses pembelajaran murid yang 

lain. 

 

 

1.7.4 Batasan Masa 

 

Jangka masa pengumpulan data ini bermula dari penggal kedua tahun 2018 sehingga 

penggal awal tahun 2019. Tempoh masa kajian dijalankan pada kedua buah sekolah 

adalah seperti di Jadual 1.1. 

 

 

 

Minggu Tarikh Aktiviti Catatan 

1 13/9/2018 Menemuramah murid dan guru yang 

terlibat fasa pertama. 

SMK Sultan Abdul 

Aziz, Teluk Intan  

2 20/9/2018 Melakukan aktiviti mewarna Kit 

Batik Lukis. 

SMK Sultan Abdul 

Aziz, Teluk Intan 

3 27/9/2018 Menemuramah murid dan guru yang 

terlibat fasa kedua. 

SMK Sultan Abdul 

Aziz, Teluk Intan 

1 12/9/2018 Menemuramah murid dan guru yang 

terlibat fasa pertama. 

SMK Hutan 

Melintang, Bagan 

Datuk. 

2 19/9/2018 Melakukan aktiviti mewarna Kit 

Batik Lukis. 

SMK Hutan 

Melintang, Bagan 

Datuk. 

3 26/9/2018 Menemuramah murid dan guru yang 

terlibat fasa kedua. 

SMK Hutan 

Melintang, Bagan 

Datuk. 

 

Jadual 1.1  

Pelaksanaan Proses Pengumpulan Data 

 Jadual 1.1 merupakan jadual bagi pelaksanaan pengumpulan data secara 

berperingkat mengikut fasa yang ditetapkan. Terdapat dua fasa yang dilakukan oleh 

penyelidik untuk mendapatkan hasil murid melakukan aktiviti dan menemuramah guru 

dalam soal jawab berkaitan kaedah dan pendekatan yang digunakan oleh guru. 

 

 

1.7.5 Batasan Kandungan 

 

Batasan ini memfokuskan kepada strategi dan pelaksanaan kandungan pengajaran 

dalam menghasilkan aktiviti Seni Kraf Batik di sekolah. Selain itu juga, kandungan 

yang ingin dilihat dalam Bahan Bantu Mengajar semasa guru melaksanakan pengajaran 

dan pembelajaran di dalam kelas serta tumpuan diberikan kepada penguasaan serta 

pemahaman murid semasa proses pembelajaran dan pengkaryaan dijalankan. 

 

 

1.8 Kerangka Konsep Kajian 

 

Kerangka konsep diperlukan bagi memberi gambaran secara keseluruhan tentang 

proses panduan dalam penyelidikan. Penggunaan konsep membolehkan penyelidik 

membuat hujahan terhadap aspek-aspek yang telah menjadikan sasaran penyelidik 

dalam mengkaji sesebuah kajian. Kerangka konsep kajian ini menggunakan kerangka 

Model Discipline and Multi Discipline in Visual Art Education yang diambil daripada 

Shukor Hashim dan Solihim Osman (2000). Walau bagaimanapun, penyelidik telah 

mengubahsuai kerangka teorikal tersebut supaya menepati bentuk kajian yang 

dilaksanakan seperti di Rajah 1.1. Model ini sesuai kerana meliputi pelbagai disiplin 

ilmu yang menjadikan sokongan utama dalam kerangka konsep yang dihasilkan oleh 

penyelidik. Pembentukan kerangka konsep oleh penyelidik memberikan perhatian 

kepada tiga aspek utama iaitu pengajaran dan pembelajaran Seni Kraf Batik yang 

meliputi aspek Bahan Bantu Mengajar, persediaan guru dan kemampuan murid melalui 

karya yang dihasilkan. 

 

 

Rajah 1.1. Kerangka Konsep Pelaksanaan Pengajaran dan Pembelajaran Batik di 

Sekolah 

 

 

 Berdasarkan Rajah 1.1 di atas, penyelidik cuba melihat dan memahami 

bagaimana ketiga-tiga aspek berperanan dalam menghasilkan sesebuah penyelidikan 

yang mempunyai keseragaman yang mampu memberikan satu jawapan dalam 

persoalan kajian. Antara ketiga-tiga aspek tersebut adalah seperti di bawah. 

 

 

MURID 

1.8.1 Aspek Guru 

 

Melalui aspek guru, ianya melibatkan persediaan guru dalam proses pengajaran di 

sekolah. Aspek guru juga ingin melihat bagaimana penggunaan kaedah dan strategi 

dalam Pengajaran dan Pembelajaran dilaksanakan di dalam bilik seni dan dibantu oleh 

bahan bantu mengajar dari guru bagi mempermudahkan proses kefahaman 

pembelajaran murid. Aspek ini sedikit sebanyak menyentuh latar belakang pendidikan 

guru, kemahiran dalam Pengajaran dan Pembelajaran serta kesediaan guru ketika sesi 

pembelajaran berlangsung. Kewibawaan seorang guru adalah dari keperibadiaan 

seseorang yang disempurnakan dengan hasil penyerapan dari pelbagai pengalaman 

hidup. 

 

 

1.8.2 Aspek Bahan Bantu Mengajar (BBM) 

 

Bahan Bantu Mengajar (BBM) merupakan salah satu faktor dalam mengkaji 

pelaksanaan Seni Kraf Batik di sekolah. Aspek ini memberi penekanan sewaktu guru 

mula mengajar supaya hasil bagi proses pembelajaran murid adalah lebih berkesan. 

Pengendalian menjadi lebih mudah dan tersusun sekiranpya guru mempunyai bahan 

bantu mengajar yang baik dan tersusun. Menurut Kamarul Azmi, Faez Ilias dan rakan-

rakan (2011), kehadiran bahan bantu mengajar akan menjadikan fungsi guru sebagai 

pemudahcara serta meningkatkan keberkesanan pembelajaran yang berpusatkan 

kepada murid. Oleh itu, penyelidik ingin melihat bagaimana peranan bahan bantu 

mengajar dapat menarik minat murid melalui pengajaran yang disampaikan oleh guru. 

1.8.3 Aspek Murid 

 

Aspek seterusnya pula adalah ingin melihat kepada kemampuan murid melalui karya 

yang dihasilkan. Selain itu, murid juga dilihat dari segi pengajaran yang disampaikan 

oleh guru, minat dan kesungguhan dalam menghasilkan aktiviti batik tersebut. 

Penilaian dan susulan akan dilakukan dalam bentuk rumusan akhir pembelajaran itu 

berlangsung dalam Pengajaran dan Pembelajaran Seni Kraf Batik. 

 

Melalui konsep ini menjelaskan bahawa satu kajian pelaksanaan Seni Kraf 

Batik dalam Pengajaran dan Pembelajaran ini sesuai dan berkait rapat dengan hubungan 

dari aspek guru, murid dan bahan bantu mengajar (BBM). Gabungan ketiga-tiga aspek 

ini memainkan peranan penting dalam pelaksanaan Seni Kraf Batik oleh penyelidik 

semasa melaksanakan kajiannya. 

 

 

1.9 Definisi Operational 

 

1.9.1 Kraf 

 

Kerja seni yang memerlukan daya cipta dan kemahiran dengan menggunakan tangan. 

Kraf adalah barangan yang dihasilkan dengan menggunakan kemahiran tangan, 

dikeluarkan dengan atau tanpa menggunakan alat atau peralatan mudah yang dijalankan 

secara sendiri atau tidak langsung oleh pengusaha-pengusaha kraf (Akta 222-Akta 

perbadanan Kemajuan Kraftangan Malaysia 1979). 

1.9.2 Batik 

 

Batik merupakan kraf tangan Melayu tradisional yang mempunyai keunikannya 

tersendiri khususnya dari segi motif, teknik pembuatan serta nilai keindahannya. 

Perkataan batik memberi maksud ‘wax writing’ atau lilin tulis. Ianya menjelaskan 

kepada proses penggunaan lilin panas dengan cara menitikkannya pada permukaan kain 

melalui sejenis alat yang dinamakan ‘canting’ untuk melakukan aktiviti mencorak 

(Arba’iyah, 2007). 

 Menurut Harozila dan rakan (2017), batik merupakan satu kaedah dalam 

pencorakkan tekstik yang mengaplikasikan penggunaan lilin dan bahan pewarna yang 

terdiri daripada pewarnaan alam mahupun pewarna sintetik. Batik merupakan hasil 

corak yang dilukis daripada kain yang dihasilkan disempurnakan dengan warna batik 

untuk mendapatkan kesan kecantikan pada kain hasil dari membatik. 

 

 

1.9.3 Pengajaran 

 

Pengajaran ialah sesuatu tugasan dan aktiviti yang diusahakan bersama oleh guru dan 

muridnya. Pengajaran ini adalah dirancangkan guru secara sistematik dan teliti untuk 

melaksanakannya dengan kaedah dan teknik mengajar yang sesuai, membimbing, 

menggalak dan memotivasikan murid supaya mengambil inisiatif untuk belajar, demi 

memperolehi ilmu pengetahuan dan menguasai kemahiran yang diperlukan. Antara 

ciri-ciri pengajaran adalah murid dan guru, guru sebagai pengajar dan murid sebagai 

pembelajar, pengajaran bermakna apabila mempunyai pengajaran, aktiviti yang 

dijalankan berpusatkan pada guru, murid dan gabungan guru dan murid serta 

berpusatkan sumber. 

 

 

1.9.4 Pembelajaran 

 

Menurut Sarina (2009) dalam penulisannya, merupakan proses memperolehi ilmu 

pengetahuan atau kemahiran”. Mengikut Gagne (1970), pembelajaran merupakan 

“perubahan tingkahlaku atau kebolehan seseorang yang dapat dikekalkan, tidak 

termasuk perubahan yang disebabkan proses pertumbuhan”. 

 

 Mengikut Woolfolk (1980), pembelajaran dilihat sebagai perubahan dalaman 

yang berlaku kepada seseorang dengan membentuk perkaitan yang baru, atau sebagai 

potensi yang sanggup menghasilkan tindak balas yang baru. Ciri-ciri pembelajaran 

seperti ianya merupakan satu proses yang berterusan secara formal dan tidak formal. 

Secara formal seperti melalui sekolah dengan membaca, mengira, menulis dan 

sebagainya manakala tidak formal melalui keluarga, rakan sebaya, media masa dan 

persekitaran. 

 

 Pembelajaran dianggap sebagai perolehan maklumat dan pengetahuan, 

penguasaan kemahiran dan tabiat, serta pembentukan sikap dan kepercayaan. Proses 

pembelajaran berlaku sepanjang hayat bermula sabaik sahaja dilahirkan. Pembelajaran 

bukan hanya merangkumi penguasaan pengetahuan kemahiran semata-mata, tetapi 

perkembangan emosi, sikap, nilai estetika dan kesenian serta ciri dalaman juga 

dipengaruhi oleh pembelajaran. Pembelajaran membawa perubahan pada diri 

seseorang, sama ada perubahan ke arah kebaikan ataupun keburukan. Walau 

bagaimanapun, perubahan yang disebabkan oleh kematangan seperti berjalan, makan, 

penyakit dan kelaparan tidak dianggap sebagai pembelajaran. 

 

 Menurut Ahmad Johari (2011) dalam penulisannya Robert M Gagne 

menyatakan pembelajaran adalah perubahan atau kemampuan seseorang yang dapat 

dikekalkan tetapi tidak disebabkan oleh pertumbuhan. Perubahan yang dipanggil 

pembelajaran diperlihatkan melalui perubahan tingkah laku iaitu dengan 

membandingkan tingkah laku seseorang individu sebelum didedahkan kepada situasi 

pembelajaran dengan tingkah lakunya selepas didedahkan dengan situasi pembelajaran. 

Malah, Henry Clay Lindgren dan Donn Byrne berkata perkataan ‘pembelajaran’ 

melambangkan konsep atau idea bagi menerangkan perubahan tingkah laku yang 

diperlihatkan oleh seseorang. 

 

 Melaui pengertian pembelajaran yang telah diberikan oleh beberapa ahli 

psikologi pendidikan, jelaslah pada kita bahawa pembelajaran bukan sahaja berlaku 

dari segi mental, malah ia boleh berlaku dari segi fizikal, emosi dan juga sosial. Ahli 

psikologi pendidikan Amerika Syarikat, Benjamin S. Bloom menyatakan bahawa 

pembelajaran manusia berlaku dalam 3 bidang iaitu bidang kognitif, bidang afektif dan 

bidang psikomotor. 

 

 Pembelajaran merupakan segala perubahan tingkah laku yang agak kekal, 

akibat dari perubahan dalaman dan pengalaman, tetapi bukan semata-mata disebabkan 

oleh pertumbuhan atau kematangan, ataupun disebabkan oleh kesan sementara seperti 

dadah dan penyakit. Prinsip pembelajaran ialah suatu garis panduan mengenai 

bagaimana pembelajaran berlaku dan faktor-faktor yang mempengaruhi pembelajaran. 

Dengan itu guru boleh merancang dengan lebih sempurna untuk melaksanakan 

pengajarannya supaya lebih berkesan 

 

1.9.5 Pendidikan Seni 

 

Pendidikan Seni merupakan mata pelajaran teras dan wajib diperingkat sekolah 

menengah rendah dan menengah atas yang harus dilaksanakan pada sekolah-sekolah di 

seluruh Malaysia. 

 

 Pendidikan Seni Visual di peringkat sekolah bertujuan memberi peluang kepada 

murid memupuk minat, memperkembangkan keperibadian, memberi kesedaran dan 

kepekaan terhadap nilai-nilai kesenian dan alam sekitar serta kaitannya dengan mata 

pelajaran lain. Menurut Feldman (1996) seni visual merupakan usaha yang melibatkan 

pengajaran dan pembelajaran untuk membuat dan memahami seni, di samping 

mengetahui tentang dunia dan diri kita sendiri melalui seni. 

 

 Menurut Ensiklopedia Malaysia (1996:453) Seni visual ialah sesuatu yang 

indah pada pandangan pancaindera manusia sama ada melalui penglihatan atau 

pendengaran. Menurut Ibn. Khaldun, seni visual itu adalah kebenaran, keindahan dan 

kebaikan di mana di dalamnya terkandung ciri-ciri estetika dan logical. Kesimpulannya, 

pendidikan seni visual dapat melahirkan insan yang harmonis, kritis, kreatif dan 

produktif menerusi pemupukan asas seni visual yang diterapkan di sekolah rendah dan 

sekolah menengah. 

1.9.6 Kit 

 

Menurut Kamus dewan Edisi keempat Kit merupakan set sebahagian-bahagian yang 

sedia untuk dipasang. Kit merupakan set lengkap sesuatu yang telah tersedia dan boleh 

dipakai dengan pekerluan persediaan jangka masa yang pendek. 

 

 KIT dari singkatan Komponen Instrumen Terpadu merupakan alat peraga yang 

dapat memudahkan guru dalam menyampaikan pelajaran agar murid lebih mudah 

memahami yang disampaikan oleh guru. Kit merupakan benda yang dapat secara 

langsung dimanipulasi sesuai dengan kegunaannya. (Riko Maryandi, Hery Kresnadi, 

Siti Halidja. 2013) 

 

 Kit merupakan alat praktikum yang sederhana sehingga murid dapat melakukan 

percubaan secara berkelompok di dalam kelas. Kit ini dapat digunakan untuk 

mengembangkan idea berfikir secara kognitif, efektif dan psikomotor. (Ratulani, 2015) 

 

 

1.9.7 Interpretasi 

 

Menurut Kamus dewan Edisi keempat bermaksud membuat tafsiran sesuatu perkara 

dalam memberikan penjelasan mengenai makna, tujuan, implikasi terhadap sesuatu 

perkara yang dijalankan. Selain itu, sebagai peramalan dalam segala bentuk tingkah 

laku yang dilakukan untuk mendapatkan hasil dari sesuatu kajian. 

1.10 Kesimpulan 

Kajian yang dijalankan ini adalah untuk mengkaji dan menilai sejauh mana 

keberkesanan penggunaan Kit Batik Lukis dalam aktiviti di sekolah berjaya menarik 

minat murid, penglibatan secara aktif dalam aktiviti pengajaran dan pembelajaran serta 

dapat meningkatkan pencapaian murid dalam menghasilkan aktiviti tersebut. 

